
LIGJI NR. 08/L-166

PËR TUBIME PUBLIKE

Kuvendi i Republikës së Kosovës,

Në mbështetje të nenit 65 (1) të Kushtetutës së Republikës së Kosovës, 

Miraton: 

LIGJI PËR TUBIME PUBLIKE

KAPITULLI I
DISPOZITAT E PËRGJITHSHME

Neni 1
Qëllimi

1. Qëllimi i këtij ligji është të sigurojë ushtrimin e së drejtës kushtetuese për tubime publike, si
dhe të drejtës për të organizuar dhe marrë pjesë në ngjarje publike.

2. Ky ligj gjithashtu ka për qëllim rregullimin e kohës dhe mënyrës së lajmërimit të tubimeve
publike dhe ngjarjeve publike, si dhe detyrat dhe përgjegjësitë e organizatorëve dhe Policisë së 
Kosovës për zbatim të këtij ligji.

Neni 2
Fusha e veprimit

Dispozitat e këtij ligji janë të obligueshme për të gjitha institucionet e Republikës së Kosovës, 
organizatorët, si dhe për pjesëmarrësit në tubime publike dhe ngjarje publike.

Neni 3
Përkufizimet

1. Shprehjet e përdorura në këtë ligj kanë kuptimin si në vijim:

1.1. Tubim publik - nënkupton praninë e përkohshme dhe paqësore të dy ose më 
shumë individëve, në vende publike ose vende të hapura për publikun, me qëllim 
të shprehjes së opinionit, qëllimit ose shqetësimit të përbashkët për çështje politike, 
sociale, kombëtare, fetare apo për çështje tjera të interesit publik. Tubimet publike 
përfshijnë tubime në të cilat pjesëmarrësit qëndrojnë në një vend të vetëm apo lëvizin 
në lokacione të ndryshme.

1.2. Ngjarje publike - nënkupton të gjitha organizimet komerciale dhe jo komerciale 
të çfarëdo lloji, duke përfshirë aktivitetet kulturore, humanitare, sportive, fetare dhe 
argëtuese, të natyrës garuese apo jo garuese, që nuk konsiderohen tubime publike, 
dhe që mbahen në vende publike ose vende të hapura për publikun. 

1.3. Kufizimi i tubimit publik - nënkupton vendim me shkrim me të cilin kufizohet 
tubimi publik;

1.4. Ndalim i tubimit publik - nënkupton vendim me shkrim me të cilin ndalohet mbajtja 
e tubimit publik; 



GAZETA ZYRTARE E REPUBLIKËS SË KOSOVËS / Nr. 4 / 27 SHKURT 2023, PRISHTINË

18

LIGJI NR. 08/L-166 PËR TUBIME PUBLIKE

1.5. Tubim urgjent - nënkupton tubimin publik të organizuar si reagim urgjent ndaj një 
ngjarje dhe i cili sipas organizatorit nuk mund të shtyhet, prandaj, si rezultat, procedura 
e rregullt e njoftimit nuk mund të zbatohet. 

1.6. Tubim spontan - nënkupton tubimin publik që mbahen si reagim i menjëhershëm, 
i atypëratyshëm ndaj një ngjarjeje të menjëhershme, që nuk ka organizator të 
identifikueshëm, dhe i cili sipas pjesëmarrësve, nuk mund të shtyhet e as të lajmërohet. 

1.7. Vend publik - konsiderohen sheshet, bulevardet, rrugët dhe çdo mjedis tjetër që 
shfrytëzohet lirisht për lëvizjet e njerëzve dhe të automjeteve;

1.8. Vend i hapur për publikun - konsiderohen vendet të cilat janë në dispozicion për 
njerëzit që nën kushte të caktuara duhet të marrin lejen për të hyrë, siç janë stadiumet 
apo sallat e ndryshme në pronësi publike.

1.9. Organizator - është çdo person juridik ose fizik që organizon tubimin publik apo 
ngjarjen publike; 

1.10. Kujdestar - është personi që caktohet nga organizatori i tubimit publik apo 
ngjarjes publike, që ka shenjë dalluese dhe është përgjegjës për të siguruar se tubimi 
publik i përmbahet qëllimit të organizatorit. 

1.11. Dhunë - nënkupton përdorimin e forcës fizike nga pjesëmarrësit kundër të tjerëve 
dhe anasjelltas, që ka gjasa të rezultojë me lëndim, apo vdekje të personit ose me 
dëmtim të rëndë të pronës.

1.12. Armë - ka kuptimin e njëjtë sipas përkufizimit në legjislacionin përkatës në fuqi.

KAPITULLI II
TUBIMET PUBLIKE

Neni 4
E drejta për të organizuar dhe marrë pjesë në tubime publike

1. Secili person pa dallim gjinie, race, ngjyre, gjuhe, besimi, përkatësisë nacionale, gjendje
ekonomike e financiare, arsimore e sociale, të bindjeve politike apo bindjeve të tjera ose të çdo 
lloj rrethane tjetër personale, ka të drejtë të organizojë dhe të marrë pjesë në tubime publike, 
sipas rregullave të përcaktuara me këtë ligj.

2. Kjo e drejtë mund të kufizohet vetëm me ligj dhe kur është e domosdoshme dhe proporcionale
për të siguruar rendin publik, shëndetin publik, sigurinë kombëtare apo mbrojtjen e të drejtave 
të të tjerëve. Këto kufizime në asnjë mënyrë nuk mund të mohojnë thelbin e të drejtave të 
garantuara për lirinë e tubimeve publike dhe të drejtën për të organizuar ngjarjet publike e për 
të marrë pjesë në to. 

Neni 5
Vendet ku mbahen tubimet publike

1. Tubimet publike mund të mbahen në çdo vend të përshtatshëm për mbajtjen e tyre.

2. Nëse lajmërohet mbajtja e më shumë se një tubimi publik në kohën dhe vendin e njëjtë, ose
në një kohë të përafërt, policia duhet të mundësojë mbajtjen e të gjitha tubimeve publike përveç 
rasteve kur një gjë e tillë është e pamundur për arsye objektive. 

3. Nëse një tubim publik lajmërohet me qëllim për të protestuar kundër një tubimi tjetër publik,
policia duhet të mundësojë mbajtjen e tubimit publik si dhe kundërtubimit publik. Përjashtimisht, 

policia mund të kufizojë apo ndalojë kundërtubimin publik sipas dispozitave të nenit 9 dhe 10 të 
këtij ligji, vetëm nëse ka rrezik serioz për dhunë në mes të pjesëmarrësve të tubimeve publike 
që nuk mund të zvogëlohet apo parandalohet nga Policia.

Neni 6
Lajmërimi i tubimit publik 

1. Të gjitha tubimet publike, me përjashtim të tubimeve spontane, duhet të lajmërohen në
Policinë e Kosovës, me qëllim të sigurimit të natyrës paqësore të tubimit publik dhe marrjes së 
masave të duhura për mbarëvajtjen e tubimit publik. 

2. Policia e Kosovës, në ueb-faqen zyrtare publikon formularin standard për lajmërimin e tubimit
publik dhe ngjarjes publike. 

3. Formulari për lajmërimin e tubimit publik dorëzohet nga organizatori ose përfaqësuesi i tij,
në formë fizike në stacionin më të afërt policor nga vendi ku do të mbahet tubimi publik ose në 
formë elektronike më së voni nëntëdhjetë e gjashtë (96) orë para se të mbahet tubimi publik. 

4. Lajmërimi për tubimin publik duhet të përmbajë:

4.1. qëllimin, vendin, ditën dhe kohën e mbajtjes së tubimit publik dhe të përfundimit të tij;

4.2. itinerarin e tubimit publik (nëse ka);

4.3. të dhënat e organizatorit dhe udhëheqësit (nëse ka);

4.4. numrin e kujdestarëve (nëse ka); 

4.5. numrin e përafërt të pjesëmarrësve, dhe

4.6. listën me objektet dhe pajisjet e veçanta që do të përdoren në tubim publik (nëse ka). 

5. Për vendosjen e objekteve, mjeteve apo pajisjeve të veçanta, sipas nënparagrafit 4.6. të këtij
neni, leja duhet të merret nga komuna përkatëse ku do të mbahet tubimi publik. 

Neni 7
Tubimet për të cilat nuk nevojitet lajmërimi

1. Varrimet nuk ka nevojë të lajmërohen paraprakisht.

2. Tubimet publike që mbahen në hapësira të mbyllura private, si dhe në prona tjera private,
mund të mbahen pa u lajmëruar. 

3. Policia, pa pëlqimin e organizatorit të tubimit publik ose pronarit të saj, nuk mund të hyjë
në zona private ku zhvillohen tubime publike me përjashtim të rasteve të domosdoshme për 
të ndaluar një rrezik të çastit për jetën dhe shëndetin e pjesëmarrësve në tubim publik apo në 
raste të tjera të përcaktuara me legjislacionin në fuqi.

Neni 8
Tubimet publike urgjente dhe spontane 

1. Përjashtimisht nga neni 6 i këtij ligji, tubimet publike urgjente mund të zhvillohen pa respektuar
afatin për njoftim prej nëntëdhjetë e gjashtë (96) orësh të përcaktuar me këtë ligj. 

2. Në rast të tubimeve publike urgjente, duhet të bëhet njoftimi me shkrim i cili përmban elementet
e përcaktuara në paragrafin 4 të nenit 6 të këtij ligji, si dhe arsyen e urgjencës. Njoftimi duhet të 
bëhet jo më vonë se gjashtë (6) orë përpara kohës së mbajtjes së tubimit publik.

3. Tubimet publike spontane nuk ka nevojë të lajmërohen sipas nenit 6 të këtij ligji.

4. Policia e Kosovës duhet të mundësojë tubimin publik spontan dhe tubimin publik urgjent i cili
nuk është lajmëruar zyrtarisht edhe nëse tubimi publik nuk ka organizatorë të njohur.

Neni 9
Kufizimi i tubimit publik

1. Më së voni dyzet e tetë (48) orë para kohës së mbajtjes së tubimi publik, policia në koordinim
me organizatorin, mund të vendosë kufizime rreth kohës, vendit dhe formës së tubimit publik.

2. Tubimeve publike që mbahen në vendet e mëposhtme mund t’u vendosen kufizime të
domosdoshme dhe proporcionale sipas paragrafit 1 të këtij neni, nëse është e domosdoshme 
për të siguruar se ato nuk do të shkaktojnë pengesa të tepërta:

2.1. në afërsi të spitaleve, dhe vendeve ku mund të pengohen automjetet e ndihmës së 
parë dhe të prishet qetësia e të shtrirëve në spital;

2.2. në afërsi të çerdheve për fëmijë dhe shkollave gjatë kohës së mësimit;

2.3. në udhëkryqe dhe magjistrale, për të mos penguar qarkullimin e automjeteve;

2.4. në vende të tjera duke marrë parasysh kohën e mbajtjes së tubimit publik, numrin e 
pjesëmarrësve dhe qëllimin e tubimit publik, ku tubimi publik mund të pengojë seriozisht 
një numër të madh të individëve.

3. Kufizimet nga paragrafi 1 dhe 2 i këtij neni, duhet të jenë të ligjshme, proporcionale dhe
të domosdoshme, për të siguruar rendin publik, shëndetin publik, sigurinë kombëtare apo 
mbrojtjen e të drejtave të të tjerëve. Këto kufizime nuk duhet të ndryshojnë qëllimin e mbajtjes së 
tubimit publik apo të zvogëlojnë ndjeshëm ndikimin e tij në publikun e synuar nga organizatorët. 
Kufizimet gjithashtu nuk duhet të ndikojnë në zvogëlimin e numrit të pjesëmarrësve. 

4. Kundër vendimit për kufizim të tubimit publik, mund të parashtrohet ankesë sipas procedurës
së përcaktuar në nenin 10 paragrafët 3 dhe 4 të këtij ligji. 

Neni 10
Ndalimi i tubimit publik

1. Policia e Kosovës mund të ndalojë mbajtjen e tubimit publik, nëse kjo parashihet me ligj,
është e domosdoshme, proporcionale dhe si masë e fundit, mbi bazën e një ose më shumë prej 
arsyeve të mëposhtme:

1.1. kur qëllimet e tubimit publik nxisin ose thërrasin për përdorimin e dhunës, urrejtjes 
racore, kombëtare, etnike, fetare, apo bazuar në orientimin seksual, identitetin gjinor 
dhe karakteristikat e tjera personale në mënyrën e cila mund të prish rendin publik.

1.2. ekziston dyshim i bazuar se tubimi publik do të rrezikojë rendin publik, shëndetin 
publik, sigurinë kombëtare, ose mbrojtjen e të drejtave dhe lirive të të tjerëve;

2. Për ndalimin sipas paragrafit 1 të këtij neni, policia nxjerr vendim me shkrim më së voni
shtatëdhjetë e dy (72) orë para kohës së mbajtjes së tubimit publik.

3. Kundër vendimit nga paragrafi 2 i këtij neni, brenda njëzet e katër (24) orëve nga pranimi i
vendimit mund të paraqitet ankesë në Komisionin e ankesave për tubime publike në Ministrinë 
përgjegjëse për punë të brendshme. 

4. Komisioni i ankesave vendos në lidhje me ankesën brenda dyzet e tetë (48) orëve nga
paraqitja e ankesës. 

5. Kundër vendimit të Komisionit mund të paraqitet padi në gjykatën kompetente.

6. Ministri i Ministrisë përgjegjëse për punë të brendshme, nxjerr akt nënligjor me të cilin
përcaktohen detyrat, përgjegjësitë, përbërja dhe mandati i anëtarëve të Komisionit.

Neni 11
Përgjegjësitë e organizatorit të tubimit publik 

1. Organizatori është përgjegjës për organizimin dhe udhëheqjen e tubimit publik. Organizatori
mund të caktojë një person tjetër që të udhëheqë tubimin publik.

2. Organizatori mbanë përgjegjësinë që të ndërmerr të gjitha masat e domosdoshme për të
siguruar se tubimi publik vazhdon sipas masave të caktuara, e gjithashtu është përgjegjësi e 
organizatorit që të bashkëpunoi me policinë në çdo kohë dhe duke i njoftuar për çdo ndryshim.

3. Organizatori mund të sigurojë praninë e kujdestarëve në tubimin publik, për të ndihmuar në
menaxhimin e tij. Kujdestarët duhet të mbajnë në krah një shirit me ngjyrë dalluese apo ndonjë 
shenjë tjetër të identifikimit.

4. Kujdestari duhet të udhëzojë, orientojë, shpjegojë dhe ofrojë informacione tek pjesëmarrësit
dhe të ndihmojë në identifikimin e rreziqeve potenciale. Rolin e kujdestarëve mund ta ushtrojnë 
edhe kompanitë private të sigurisë, të angazhuara nga organizatori. 

5. Në rast kur kujdestari vëren ndonjë pjesëmarrës apo person tjetër në tubim publik i cili prish
rendin e qetësinë, mban armë, objekte të rrezikshme apo shenja të ndaluara, ose tenton të 
pengojë zhvillimin e tubimit publik, ai duhet tё informojë menjëherë policinë.

6. Organizatori gjatë zhvillimit të tubimit publik, duhet të krijojë hapësirë për kalimin e automjeteve
të Policisë së Kosovës, të ndihmës së shpejtë dhe zjarrfikësve.

7. Organizatori ose kujdestari nuk është përgjegjës për kompensimin e dëmeve ndaj pronës
publike ose private, përveç nëse personalisht dhe qëllimisht ka nxitur, shkaktuar ose ka marrë 
pjesë në dëmtimin e tyre. 

Neni 12
Mbajtja e rendit në tubim publik

1. Policia është përgjegjëse për mbajtjen e rendit dhe sigurisë publike në tubimin publik.

2. Policia është përgjegjëse për sigurimin e të drejtës për organizimin, pjesëmarrjen dhe fjalën
e lirë të secilit person në tubimet publike.

3. Policia mund të ndërhyjë në tubim publik me qëllim të mbajtjes së rendit dhe të ndërmarrë
masa proporcionale dhe të domosdoshme vetëm në rastet kur:

3.1. mënyra e zhvillimit të tubimit publik është e tillë që mund të cenojë në mënyrë 
konkrete, rendin publik, shëndetin publik, sigurinë kombëtare, ose të drejtat e të tjerëve; 

3.2. gjatë tubimit publik kryhen aktivitete kriminale;

3.3. ekziston një situatë emergjente që lidhet me sigurinë publike apo kur hapësira e 
shfrytëzuar nga tubimi publik kërkohet nga shërbimet e emergjencës. 

4. Policia mund të urdhërojë largimin e një personi apo grupi personash nga tubimi publik, në
rast se ata pengojnë zhvillimin normal të tubimit publik duke përdorur dhunë. 

5. Gjatë mbajtjes së tubimit publik, policia mund të filmojë dhe të fotografojë me qëllim të
identifikimit, në rast se ka dyshim të arsyeshëm se vepra penale ka ndodhur, është duke 
ndodhur ose ka gjasa reale që vepra penale mund të ndodhë. 

6. Regjistrimet, filmimet dhe fotografitë e realizuara në tubime publike duhet të ruhen dhe
shkatërrohen sipas legjislacionit përkatës në fuqi. 

7. Policia mund tё ndërmarrë veprime shtesë për sigurinë e përgjithshme duke vendosur
barriera tё forta dhe krijimin e korridoreve tё sigurisë nё vende, apo në afërsi tё vendit ku 
mbahet tubimi publik.

8. Policia është e obliguar të mundësojë mbajtjen edhe të tubimit publik që nuk është lajmëruar
por për të cilin është vënë në dijeni, përderisa tubimi publik nuk është në kundërshtim me 
paragrafin 1 të nenit 14 të këtij ligji. 

Neni 13
Veprimet dhe gjësendet e ndaluara në tubime publike 

1. Pjesëmarrësve në tubimin publik u ndalohet të mbajnë armë.

2. Pjesëmarrësve të tubimit publik u ndalohet që të mbajnë apo bartin shenja, mbishkrime, apo
gjësende të tjera dalluese me të cilat nxitet dhunë, urrejtje racore, kombëtare, etnike, fetare, të 
bazuar në orientimin seksual, identitetin gjinor dhe karakteristikat e tjera personale.

Neni 14
Masat për ndërprerjen ose shpërndarjen e tubimit publik

1. Policia mund të ndërprenë dhe shpërndajë një tubim publik nëse:

1.1. ka pjesëmarrës të armatosur në tubim publik, dhe policia nuk mund t’i identifikojë 
dhe largojë ata pjesëmarrës nga tubimi publik;

1.2. pjesëmarrësit nxisin ose përhapin publikisht urrejtje, përçarje apo mosdurim midis 
grupeve kombëtare, racore, fetare, etnike e të tjera, apo bazuar në orientimin seksual, 
identitetin gjinor dhe karakteristikat e tjera personale në mënyrën e cila mund të prish 
rendin publik; dhe 

1.3. është e domosdoshme për mbrojtjen e rendit publik, shëndetit publik, sigurisë 
kombëtare, ose të drejtave të të tjerëve. 

2. Nëse një tubim publik duhet të shpërndahet, policia urdhëron organizatorët, kujdestarët dhe
pjesëmarrësit të ndërpresin tubimin publik dhe të shpërndahen nga vendi ku është duke u 
mbajtur tubimi publik. 

3. Nëse pjesëmarrësit nuk shpërndahen brenda një kohe të arsyeshme pas urdhrit për
shpërndarje nga policia, shpërndarja e tubimit publik mund të bëhet me forcë. Në çdo rast 
përdorimi i forcës nga ana e policisë, mund të bëhet vetëm nëse rreziku nuk mund të evitohet 
me masa më pak shtrënguese.

4. Përdorimi i forcës nga ana e policisë bëhet vetëm kur është e domosdoshme dhe e arsyeshme
bazuar në dispozitat ligjore.

KAPITULLI III
NGJARJET PUBLIKE

Neni 15
Ngjarjet publike

1. Secili person pa dallim gjinie, race, ngjyre, gjuhe, besimi, përkatësisë nacionale, gjendje
ekonomike e financiare, arsimore e sociale, të bindjeve politike apo bindje të tjera ose të çdo 
lloj rrethane tjetër vetjake, ka të drejtë të organizojë dhe të marr pjesë në ngjarje publike, sipas 
rregullave të përcaktuara me këtë ligj.

2. Të drejtën për të organizuar ngjarje publike e ka edhe personi juridik sipas rregullave të
përcaktuara me këtë ligj.

Neni 16
Vendet ku mbahen ngjarjet publike

Ngjarjet publike mund të mbahen në vende publike apo në vende të hapura për publikun, të 
përshtatshme për mbajtjen e tyre. Kufizimet e paragrafit 2 të nenit 9 të këtij ligji zbatohen edhe 
për ngjarjet publike. 

Neni 17
Lajmërimi i ngjarjes publike

1. Ngjarja publike duhet të lajmërohet më së voni shtatë (7) ditë para mbajtjes së saj.

2. Lajmërimi për mbajtjen e ngjarjes publike bëhet përmes formularit për lajmërimin e ngjarjes
publike i cili dorëzohet nga organizatori ose përfaqësuesi i tij, në formë fizike në stacionin më të 
afërt policor nga vendi ku do të mbahet ngjarja publike ose në formë elektronike. 

3. Lajmërimi i ngjarjes publike duhet të përmbajë:

3.1. emrin mbiemrin, numrin personal, vendlindjen dhe vendbanimin dhe të dhënat 
tjera të organizatorit;

3.2. masat për mbajtjen e rendit, qetësisë dhe të sigurisë së bashku me numrin e 
kujdestarëve;

3.3. kontratën me kompaninë private të sigurisë (nëse ka);

3.4. natyrën e ngjarjes publike;

3.5. datën, kohën dhe vendin e mbajtjes; 

3.6. numrin e përafërt të pjesëmarrësve;

3.7. lejen për shfrytëzimin e hapësirës nga komuna përkatëse apo institucioni përgjegjës 
për menaxhimin e hapësirës ku do të mbahet ngjarja publike. 

4. Polica në bazë të lajmërimit vlerëson se a ekzistojnë kushtet për mbajtjen e ngjarjes publike
në aspektin e sigurisë.

5. Përjashtimisht nga paragrafi 1 i këtij neni, ngjarja publike mund të lajmërohet edhe në afat
më të shkurtë, nëse organizimi i ngjarjes publike nuk do të prish rendin publik dhe nëse njoftimi 
i vonuar nuk do të pengojë në mënyrë të paarsyeshme kryerjen e detyrave të policisë.

Neni 18
Mbajtja e rendit në ngjarje publike

1. Policia është përgjegjëse për mbajtjen e rendit dhe sigurisë publike në ngjarjen publike.

2. Organizatori është përgjegjës për organizimin dhe udhëheqjen e ngjarjes publike. Organizatori
mund të caktojë një person tjetër që të udhëheqë ngjarjen publike. Organizatori duhet të 
sigurojë praninë e numrit të mjaftueshëm të kujdestarëve në ngjarjen publike, për të ndihmuar 
në menaxhimin e ngjarjes publike.

3. Të gjitha dispozitat e nenit 11 të këtij ligji, zbatohen edhe për ngjarjet publike.

4. Dispozitat e paragrafëve 3, 4, 5, 6, 7 dhe 8 të nenit 12 të këtij ligji zbatohen edhe gjatë
mbajtjes së ngjarjeve publike.

Neni 19
Kufizimi i ngjarjes publike

1. Më së voni pesë (5) ditë para kohës së mbajtjes së ngjarjes publike, Policia në koordinim me
organizatorin, mund të vendosë kufizime rreth kohës, vendit dhe formës së ngjarjes publike.

2. Kufizimet nga paragrafi 1 i këtij neni duhet të jenë të ligjshme, proporcionale, dhe të
domosdoshme për të siguruar rendin publik, shëndetin publik, sigurinë kombëtare apo mbrojtjen 
e të drejtave të të tjerëve. Këto kufizime nuk duhet të ndryshojnë qëllimin e mbajtjes së ngjarjes 
publike, të zvogëlojnë ndjeshëm ndikimin e saj në publikun e synuar nga organizatorët apo të 
ndikojnë në zvogëlimin e numrit të pjesëmarrësve.

Neni 20
Ndalimi i ngjarjes publike

1. Policia, me anë të vendimit me shkrim, më së voni pesë (5) ditë para mbajtjes së ngjarjes
publike mund të ndalojë atë mbi bazën e një ose më shumë prej arsyeve të përcaktuara në 
paragrafin 1 të nenit 10 të këtij ligji.

2. Kundër vendimit të policisë për ndalimin apo kufizimin e ngjarjes publike brenda dyzet e
tetë (48) orëve nga pranimi i vendimit, mund të paraqitet ankesë në Komisionin për ankesa të 
përcaktuar në paragrafin 3, të nenit 10 të këtij ligji.

3. Komisioni i ankesave vendos në lidhje me ankesën brenda dyzet e tetë (48) orëve nga
paraqitja e ankesës. 

4. Kundër vendimit të Komisionit mund të paraqitet padi në gjykatën kompetente.

Neni 21
Veprimet dhe gjësendet e ndaluara në ngjarje publike 

Dispozitat e nenit 13 të këtij ligji për veprimet dhe gjësendet e ndaluara në tubim publik, zbatohen 
edhe për ngjarjet publike. 

Neni 22
Masat për ndërprerjen ose shpërndarjen e një ngjarje publike

Dispozitat e nenit 14 të këtij ligji për masat për ndërprerjen ose shpërndarjen e tubimit publik, 
zbatohen edhe për ngjarjet publike. 

Neni 23
Kompensimi i shpenzimeve të policisë për ngjarjet publike 

1. Sipas kërkesës së organizatorit, policia mund të angazhojë masa shtesë të sigurisë gjatë
ngjarjes publike komerciale dhe sportive. Në këtë rast, organizatori është përgjegjës për 
kompensimin e shpenzimeve që ka shkaktuar ky angazhim. 

2. Ministri përgjegjës për punë të brendshme, me akt nënligjor përcakton procedurat për
zbatimin e paragrafit 1 të këtij neni. 

KAPITULLI IV
DISPOZITAT PËRFUNDIMTARE

Neni 24
Sanksionet kundërvajtëse 

1. Në parim, sanksionet e vëna pas tubimit publik ose ngjarjes publike janë masa më të
përshtatshme se sa vendosja e kufizimeve para apo gjatë tubimit publik ose ngjarjes publike.

2. Për shkelje të dispozitave të këtij ligji, policia shqipton dënim me gjobë si në vijim:

2.1. Organizatori i tubimit publik i cili nuk e lajmëron tubimin publik në pajtim me nenin 
6 si dhe paragrafin 2 të nenit 8 të këtij ligji, dënohet me gjobë:

2.1.1. në shumën njëqind (100) euro kur është person fizik dhe person 
përgjegjës i personit juridik;

2.1.2. në shumën njëqind e treqind (300) euro kur është person juridik.

2.2. Organizatori i ngjarjes publike i cili nuk e lajmëron ngjarjen publike në pajtim me 
nenin 17 të këtij ligji, dënohet me gjobë:

2.2.1. në shumën dyqind (200) euro kur është person fizik dhe person përgjegjës 
i personit juridik;

2.2.2. në shumën gjashtëqind (600) euro kur është person juridik.

2.3. Organizatori i cili mban tubimin publik dhe nuk e respekton vendimin për kufizimin 
e tubimit publik sipas nenit 9 apo për ndalimin e tubimit publik në pajtim me nenin 10 të 
këtij ligji, dënohet me gjobë:

2.3.1. në shumën dyqind (200) euro kur është person fizik dhe person përgjegjës 
i personit juridik;

2.3.2. në shumën katërqind (400) euro kur është person juridik.

2.4. Organizatori i cili mban ngjarjen publike dhe nuk e respekton vendimin për kufizimin 
e ngjarjes publike sipas nenit 19 apo për ndalimin e ngjarjes publike në pajtim me nenin 
20 të këtij ligji, dënohet me gjobë:

2.4.1. në shumën treqind (300) euro kur është person fizik dhe person 
përgjegjës i personit juridik;

2.4.2. në shumën nëntëqind (900) euro kur është person juridik.

2.5. Organizatori i cili nuk e ndërprenë tubimin publik në pajtim me paragrafin 2 të nenit 
14 të këtij ligji, dënohet me gjobë:

2.5.1. në shumën dyqind (200) euro kur është person fizik dhe person përgjegjës 
i personit juridik;

2.5.2. në shumën katërqind (400) euro kur është person juridik.

2.6. Organizatori i cili nuk e ndërprenë ngjarjen publike në pajtim me nenin 22 të këtij 
ligji, dënohet me gjobë:

2.6.1. në shumën treqind (300) euro kur është person fizik dhe person 
përgjegjës i personit juridik;

2.6.2. në shumën nëntëqind (900) euro kur është person juridik.

3. Pjesëmarrësi që në tubimin publik apo ngjarjen publike mban armë në kundërshtim me
paragrafin 1 të nenit 13 dhe nenin 21 të këtij ligji dënohet:

3.1. me gjobë prej njëmijë (1000) euro për personat që kanë leje për armëmbajtje;

3.2. sipas dispozitave të Kodit Penal, për personat që nuk kanë leje për armëmbajtje. 

4. Personi i cili në tubimin publik apo ngjarjen publike vepron në kundërshtim me paragrafin 2
të nenit 13 dhe nenin 21 të këtij ligji dënohet sipas dispozitave të Kodit Penal të Republikës së 
Kosovës.

Neni 25
Epërsia e Ligjit

Në rast të mospajtimit të dispozitave të këtij ligji dhe ligjeve të tjera që përmbajnë dispozita rreth 
organizimit të tubimeve dhe ngjarjeve publike, ky ligj do të ketë epërsi.

Neni 26
Aktet nënligjore

1. Ministria përgjegjëse për Punë të Brendshme, nxjerr aktet nënligjore për zbatimin e këtij ligji,
në afat prej tre (3) muaj, nga dita e hyrjes në fuqi të këtij ligji.

2. Aktet nënligjore të cilat do të nxirren nga ministri përgjegjës për Punë të Brendshme, janë si
në vijim:

2.1. rregullore për procedurën e angazhimit të policisë shtesë sipas paragrafit 1 të nenit 
23 të këtij ligji;

2.2. rregullore për detyrat, përgjegjësitë, përbërjen dhe mandatin e anëtarëve të 
Komisionit, sipas paragrafit 6 të nenit 10 të këtij ligji.

Neni 27
Shfuqizimi

Me hyrjen në fuqi të këtij ligji shfuqizohet Ligji Nr. 03/L-118 për Tubime Publike.

Neni 28
Hyrja në fuqi

Ky ligj hyn në fuqi pesëmbëdhjetë (15) ditë pas publikimit në Gazetën Zyrtare të Republikës së 
Kosovës.

Ligji Nr. 08/L-166
2 shkurt 2023

Shpallur me dekretin Nr. DL-19/2023, datë 20.02.2023 nga Presidentja e Republikës së 
Kosovës Vjosa Osmani-Sadriu




